
На гэта і іншыя пытанні адказваюць 
аўтары падручнікаў па беларускай 
мове для V, VI, VII, IX, X і XI класаў 
устаноў агульнай сярэдняй адукацыі 
з беларускай і рускай мовамі навучан-
ня, супрацоўнікі Нацыянальнага інсты-
тута адукацыі Ганна Міхайлаўна Ва-
лочка і Вольга Ула дзіміраўна Зелянко.

Добры падручнік — гэта не проста 
кніга, што ўтрымлівае сістэматызаваную 
вучэбную інфармацыю, але і рэсурс, які 
выклікае цікавасць да вучэбнага прадмета, 
натхняе і матывуе да авалодання ім, вы­
ступае дзейсным сродкам развіцця асобы.

Добры падручнік не толькі дапамагае 
атрымліваць пэўныя веды, набываць умен­
ні і навыкі, але і вучыць думаць крытычна, 
аналізаваць інфармацыю, ацэньваць яе 
дакладнасць, верагоднасць.

Добры падручнік спрыяе развіццю на­
выкаў самастойнай работы з інфармацыяй, 
а таксама ўменняў карыстацца набытымі 
ведамі для самаадукацыі як неабходнай 
умовы бесперапыннай адукацыі сучаснага 
чалавека.

Не выклікае сумненняў, што сучасны 
падручнік павінен быць інтэрактыўным. 
Для сённяшніх школьнікаў гаджэты — 
звыклая рэч, таму падручнік як асноўны 
сродак навучання мусіць адпавядаць запа­
трабаванням і магчымасцям сучасных вуч­
няў, якія нарадзіліся і растуць ва ўмовах 
інфармацыйнага грамадства.

Добры падручнік... Які ён?

Валочка 
Ганна Міхайлаўна,
доктар педагагічных навук, 
прафесар

Зелянко 
Вольга Уладзіміраўна,
доктар педагагічных навук,

І яшчэ: падручнік, якім бы добрым ён 
ні быў, не гарантуе сам па сабе грунтоў­
ных ведаў, трывалых уменняў і навыкаў, 
таму што яны — прадукт узаемадзеяння 
вучня і настаўніка, вучня і іншага вучня, 
вучня і падручніка.

Чым падручнікі, аўтарамі якіх вы 
з’яўляецеся, адрозніваюцца ад 
школьных падручнікаў па бела-
рускай мове, па якіх вучыліся вы?

Сучасныя падручнікі па беларускай 
мове, зразумела, істотна адрозніваюцца 
ад вучэбных выданняў савецкага часу. 
Па­першае, яны распрацаваны з улікам 
сучасных дасягненняў мовазнаўства і 
лінгваметодыкі. Іх змест арыентаваны 
не столькі на засваенне мовы (фанетыкі, 
лексікі, граматыкі, як гэта было раней), 
колькі на развіццё асобы, культуры вус­
нага і пісьмовага маўлення вучня срод­
камі мовы. З гэтай прычыны ў сучасных 
падручніках па беларускай мове ў якасці 
дыдактычнага матэрыялу пераважна вы­
ступаюць тэксты, на аснове зместу якіх 
ажыццяўляецца не толькі засваенне моў­
нага матэрыялу, але і выхаванне ў вучняў 
цікавасці да авалодання беларускай мовай, 
грамадзянскасці, патрыятызму, павагі да 
гістарычнага мінулага нашага народа, фар­
міраванне нацыянальнай самасвядомасці.

Па­другое, сучасныя падручнікі па мове 
накіраваны на фарміраванне функцыяналь­
най адукаванасці вучняў — здольнасці 
і гатоўнасці прымяняць набытыя моўныя 
і маўленчыя веды і ўменні для вырашэн­
ня розных вучэбна­практычных і жыц­
цёвых задач. Таму ў падручніках новага 
пакалення прапануецца сістэма заданняў, 
накіраваных на аналіз і ацэнку жыццёвых 
сітуацый, змадэляваных у практыкаван­
нях, выяўленне і фармулёўку праблем, 
пошук шляхоў іх вырашэння. Сучасныя 
школьныя падручнікі па беларускай мове 
садзейнічаюць развіццю ў вучняў навыкаў 
ХХІ стагоддзя — камунікатыўнасці, кры­

тычнага мыслення, крэатыўнасці, навыкаў 
кааперацыі.

Па­трэцяе, сучасныя падручнікі па­но­
ваму арганізаваны: яны ўтрымліваюць 
створаны з улікам ментальных, псіхала­
гічных, эрганамічных і іншых параметраў 
апарат арганізацыі засваення вучэбнага 
матэрыялу, апарат арыенціроўкі, навіга­
цыйны апарат, што робіць іх больш зруч­
нымі, інтэрактыўнымі. Інтэрактыўнасць 
рэалізуецца, напрыклад, праз спасылкі на 
заданні для праверкі ведаў пры дапамозе 
смартфона ці планшэта, што дазваляе 
вучням не пасіўна чытаць падручнікі, 
а актыўна ўдзельнічаць у адукацыйным 
працэсе, спрыяе больш эфектыўнаму за­
сваенню вучэбнага матэрыялу.

Кажуць, што цікавае не бывае 
скла даным. Што ў вашых падруч-
ніках заклікана зацікавіць вучняў 
у вывучэнні вучэбнага прадмета?

Вядома, навучанне любому вучэбнаму 
прадмету, у тым ліку і мове, патрабуе 
інтэлектуальных намаганняў. Таму вучэб­
ны матэрыял падручніка не павінен быць 
заўсёды лёгкім і простым — інакш у пер­
спектыве гэта можа прывесці да зніжэння 
інтэлектуальнага патэнцыялу грамадства. 
Разумовае развіццё вучня адбываецца праз 
засваенне ў меру складанага вучэбнага 
матэрыялу, які заахвочвае да разважання, 
пошуку адказаў на пытанні.

Каб падручнікі выклікалі ў вучняў ціка­
васць да вывучэння беларускай мовы, мы 
выкарыстоўваем:
 лінгвістычную інфармацыю, прыве­

дзеную ў спецыяльных рубрыках (напры­
клад, рубрыка «Скарбы мовы» спрыяе 
засваенню вучнямі «закадзіраваных» у 
фраземах і парэміях звестак пра гісто­
рыю, духоўнае жыццё, этнічны побыт, 
нацыянальны характар беларусаў; рубрыка 
«Гавары і пішы правільна» акцэнтуе ўвагу 
на нарматыўным вымаўленні пэўных гу­
каў, спалучэнняў гукаў, слоў, што дазваляе 
прадухіліць арфаэпічныя памылкі вучняў);

 тлумачальную інфармацыю ў вы­
глядзе табліц, схем, алгарытмаў і ўзораў 
моўных разбораў, памятак, слоўнікаў;
 тэксты, змест якіх выклікае ў су­

часных вучняў імкненне разважаць, вы­
казваць уласную пазіцыю, удзельнічаць 
у дыскусіі (напрыклад, «Папера супраць 
фармату epub» — 9 клас; «Плюсы і мінусы 
электронных перакладчыкаў» — 10 клас; 
«Індустрыяльны парк “Вялікі камень”» — 
11 клас);
 арыгінальныя заданні творчага ха­

рактару, стымулам для выканання якіх 
з’яўляецца змест прачытанага тэксту (на­
прыклад, «Паспрабуйце стварыць сваю 
карціну праз верш у форме хайку» — 
6 клас; «Прапануйце і абгрунтуйце свой 
выбар месца правядзення Дня беларускага 
пісьменства ў будучыя гады. Якія куль­
турныя мерапрыемствы ў межах свята вы 
прапануеце?» — 11 клас);
 заданні, накіраваныя на развіццё 

чытацкай адукаванасці (напрыклад, «Па 
малюнку складзіце і запішыце рэцэпт 
гатавання грэчкі па­купецку, ужываючы 
простыя, складаныя і састаўныя коль­
касныя лічэбнікі» — 6 клас; «На аснове 
інфармацыі тэксту раскажыце пра перавагі 
і недахопы (у параўнанні з традыцыйнымі 
выданнямі) анлайн­слоўнікаў, праграмных і 
анлайн­праграмных слоўнікаў» — 9 клас);
 заданні на аснове ілюстрацыйнага 

матэрыялу (напрыклад, фармулёўка пытан­
ня скульптару У. І. Слабодчыкаву, аўтару 
мемарыяльнага знака «Залаты фаліянт», 
адлюстраванага на вокладцы вучэбнага 
дапаможніка, — 11 клас), відэасюжэтаў 
(прагляд створанага старшакласнікам ві­
дэа роліка «Мая будучая прафесія» і вы­
кананне заданняў, звязаных з яго сюжэ­
там, — 10 клас) і інш.

Але яшчэ больш важным лічым абу­
джэнне ў вучняў жадання і імкнення 
карыстацца беларускай мовай не толькі 
на ўроках, але і па­за межамі вучэбных 
заняткаў — у штодзённых зносінах з 
сябрамі, бацькамі, суседзямі, знаёмымі.

Адукаваны, але нявыхаваны чала-
век можа быць небяспечны для ся  -
бе і грамадства. А вашы падручнікі 
выхоўваюць вучняў? Якім чынам?

Мова з’яўляецца ўніверсальным срод­
кам далучэння чалавека да культуры як 
сістэмы каштоўнасцей і норм паводзін, 
культурна­гістарычным асяроддзем, якое 
фарміруе адукаваную, высокамаральную 
асобу.

У сучасных школьных падручніках па 
беларускай мове мэтанакіравана і пасля­
доўна рэалізуюцца лінгвакультуралагічны 
і сацыякультурны падыходы, арыентава­
ныя на ўзаемазвязанае вывучэнне мовы і 
спасціжэнне культуры. Моўны матэрыял, 
сістэма практыкаванняў, метадычны апарат 
падручнікаў дазваляюць вучням не толькі 
засвоіць пэўную культуразнаўчую інфар­
мацыю, але і набыць уменні карыстацца 
ёю з мэтай забеспячэння паўнацэннай 
камунікацыі.

Гэтаму спрыяе, па­першае, уключэнне ў 
практычны матэрыял падручнікаў нацыя­
нальна маркіраваных адзінак беларускай 
мовы — слоў, фразеалагізмаў, устойлівых 
параўнанняў, прыказак і прымавак, якія 
перадаюць адметнасць беларускай моўнай 
карціны свету.

Па­другое, нашы падручнікі праду­
гледжваюць аналіз вучнямі культура­
знаўчых тэкстаў, у якіх паведамляецца 
пра спецыфічныя рысы нацыянальнага 
характару беларускага народа, духоўныя 
каштоўнасці, нацыянальныя святы, звы­
чаі, традыцыі, выдатных дзеячаў навукі, 
гісторыі, мастацкія дасягненні, культур­
ныя сімвалы, нацыянальную спецыфіку 
вербальных і невербальных паводзін. 
На аснове аналізу і ацэнкі зместу такіх 
тэкстаў адбываецца асэнсаванне вучнямі 
культурнага вопыту беларускага народа, 
этычнае і эстэтычнае ўздзеянне на іх 
думкі, пачуцці і паводзіны.

Па­трэцяе, у сучасных падручніках 
рэалізавана ідэя навучання беларускай 
мове ў дыялогу культур: праз спецыяль­

на падабраны моўны матэрыял у вучняў 
фарміруецца ўяўленне пра самабытнасць 
і ўнікальнасць беларускай мовы і куль­
туры на фоне іх супастаўлення з мовамі 
і культурамі іншых народаў, што спрыяе 
выхаванню павагі да носьбітаў іншых моў, 
культурных каштоўнасцей народаў свету.

Мы жывём у час інфармацыйных 
тэхналогій. У сучасных дзяцей шмат 
крыніц інфармацыі. Прывя дзіце 
аргументы на карысць вашых пад-
ручнікаў як крыніцы ведаў.

Сапраўды, сёння падручнік не з’яўляец­
ца адзінай крыніцай інфармацыі для вуч­
няў, але ён, як і раней, выступае асноўным 
сродкам навучання вучэбнаму прадмету.

Падручнікі па беларускай мове новага 
пакалення — надзейная крыніца ведаў, 
паколькі яны забяспечваюць паўнату і 
глыбіню выкладання праграмнага вучэбна­
га матэрыялу, яго навуковую карэктнасць 
і дакладнасць, адпавядаюць узроставым 
пазнавальным магчымасцям вучняў, уліч­
ваюць іх папярэднюю моўную і маўлен­
чую падрыхтоўку.

Ці можна па вашых падручніках 
за своіць змест вучэбнага прадмета 
без дадатковых кампанентаў ВМК?

Зразумела, што ніякі падручнік не можа 
змясціць у сабе ўвесь вучэбны матэры­
ял, неабходны для засваення вучнямі з 
рознымі адукацыйнымі магчымасцямі і 
патрэбамі. Гэту функцыю выконвае вучэб­
на­метадычны комплекс, у які разам з пад­
ручнікам уваходзяць іншыя кампаненты 
(друкаваныя і электронныя), што пашыра­
юць і дапаўняюць асноўную інфармацыю, 
выкладзеную ў падручніку.

У адрозненне ад іншых кампанентаў 
ВМК у падручніку вучэбны матэрыял 
падаецца сістэмна, у аб’ёме, мінімальна 
неабходным і дастатковым для выканання 
патрабаванняў вучэбнай праграмы, за­
беспячэння якасці адукацыі. Таму падруч­

нік выступае гарантам засваення вучнямі 
зместу вучэбнага прадмета без дадатковых 
кампанентаў ВМК.

Разам з тым навігацыйныя функцыі 
сучасных падручнікаў дапамагаюць праз 
QR­коды арыентаваць вучняў у пошуку 
дадатковага вучэбнага матэрыялу ў іншых 
кампанентах ВМК, найперш — у элект­
ронных адукацыйных рэсурсах.

Дадатковыя кампаненты ВМК (зборнікі 
дыдактычных і дыягнастычных матэрыя­
лаў, каляндарна­тэматычнае планаванне, 
сродкі нагляднасці і інш.) дазваляюць 
настаўніку забяспечыць дыферэнцыяцыю 
навучання, актывізацыю вучэбна­пазна­
вальнай дзейнасці, развіццё творчых 
здоль насцей вучняў.

Якую параду вы далі б настаўніку ў 
плане найбольш поўнай рэалізацыі 
навучальнага, развіццёвага, выха-
ваўчага патэнцыялу падручніка?

Нам хацелася б, каб настаўнік імкнуўся 
не да завучвання школьнікамі фармулёвак 
правіл, а да развіцця ў вучняў здольнасці 
ўслухоўвацца ў гучанне беларускага слова, 
радавацца і здзіўляцца яму, захапляцца ім.

Надзвычай важна развіваць у вучняў 
здольнасць бачыць сувязь сэнсу слоў, фра­
зеалагізмаў з гістарычнымі падзеямі, фак­
тамі культуры, асаблівасцямі нацыянальна­
га характару. Ю. М. Караулаў называе гэта 
пачуццё amor linguae — любоў чалавека 
да роднай мовы, — характарызуючы яго 
як адну з праяў любові да Радзімы.

Тэксты, уключаныя ў падручнікі, так­
сама трэба разглядаць як сродак грама­
дзянскага, патрыятычнага, маральнага, 
эстэтычнага выхавання вучняў, навучання 
іх эфектыўным маўленчым зносінам. Пы­
танні і заданні да тэкстаў павінны быць 
накіраваны не толькі на пазнанне моўных 
з’яў, але і на асэнсаванне, ацэнку вучнямі 
зместу, асноўнай думкі, ідэі тэкстаў з 
пазіцый уласнага бачання, норм маралі, 
гуманістычных каштоўнасцей.


